
Þykkt – sem hugtak í veðurfræði

Hægt er að mæla meðalhita loftlaga með mælingu á fjarlægð (lóðrétt) milli ákveðinna þrýstiflata, hærri mínus lægri. Því hlýrra sem loftið er því meiri er fyrirferð þess. Meðal veðurfræðinga heitir fjarlægðin þykkt. Mælingin nær aðeins til meðalhita loftlagsins en segir út af fyrir sig ekkert um hitann á einstökum stöðum í því og getur hiti neðst í laginu verið mjög ódæmigerður fyrir meðalhita lagsins í heild. 
Þegar veðurfræðingar minnast á þykkt eiga þeir oftast við þykktina milli 500 og 1000 hPa-jafnþrýstiflatanna. Í því tilviki getur hún minnst orðið rúmir 4,5 km (4500 m) en mest um 6 km (6000 m). Þetta samsvarar um 75°C mun í hita lagsins milli minnstu þykktar (kaldast) og þeirrar mestu (hlýjast). Hiti í 500 hPa fer nær aldrei yfir +20 stig og einnig sjaldan niður fyrir -55 stig. Hitaspönn í neðsta hluta lagsins er meiri, ræðum það ekki hér. Hver gráða hita á Celsíus jafngildir um 20 metrum í þykkt. Munur á meðalþykkt yfir Íslandi í janúar og júlí er um 220 metrar og samsvarar það um 11°C, sem er algengur munur vetrar- og sumarhita hér á landi. 
Samband milli hita við jörð og þykktar er best þegar loft er óstöðugt, það er að segja vel blandað. Þess vegna er sambandið hér á landi betra á vetrum heldur en að sumri. Þessu er öfugt farið á meginlöndunum. 

Algengast er á yfirlitsveðurkortum að jafnþykktarlínur séu dregnar með 60 metra millibili, stundum er þriðja hver lína merkt sérstaklega. Á bandarískum kortum er algengast að 5400 m línan sé sérmerkt. Hjá þeim er hún einskonar árstíðadeilir, því hlutverki gegnir 5280 m línan betur hér á landi. 

Þykktarhugtakið er vinsælla hjá eldri spáveðurfræðingum heldur en þeim yngri. Stafar það af því að tölvuspár um hita í neðstu loftlögum hafa batnað mjög miðað við það sem áður var. Á netinu hefur spákortum sem sýna þykktina heldur fækkað – því miður. Fleira segir þykktarkortið markvert en látum það bíða betri tíma.  
Þykktarmörk (metrar) á 180 metra bilum
4560 m : Nálægt því minnsta sem vitað er um. Mörg ár geta liðið á milli þess að þykktin fari svo lágt, eingöngu í Síberíu, Mið-Asíu og nyrst í Kanada.
4740 m : Ísaldarlínan. Sést oftast yfir Kanada og Síberíu nokkra daga á vetri hverjum. Getur slegist vestur um Rússland, en kemst sennilega aldrei lengra. Á ísöld hefur þessi lína heimsótt Ísland.
4920 m : Íslandslágmarkið er nálægt þessari línu. Mörg ár líða á milli þess að svo lág gildi sjáist hér á landi. Sjá greinargerðina: Kuldaköst og kaldir dagar. Mestu kuldaköst í Evrópu tengjast þessari línu þótt mörg ár líði að jafnaði milli slíkra viðburða. Lægstu vetrargildi á Íslandi eru venjulega um og innan við 5000 m. Á ísöld hefur þessi lína sennilega verið ámóta algeng hér á landi á vetrum og 5100 m línan er nú.  
5100 m : Vetrarlínan. Séu þykktargildi lægri 5100 m er frost um mestallt land mestallan sólarhringinn. Þegar þessi lína birtist fyrst á haustin má segja að veturinn sé kominn. Þykkt sem þessi er þó ekki ríkjandi á vetrum en fylgir þó flestum norðanáttum og einnig vestanáttum stöku sinnum þegar kemur fram á veturinn. Þessi þykkt er ekki algeng í Suður-Evrópu og svo kalt loft veldur stórvandræðum þar. Reyndar byrja vandamál í Englandi, Frakklandi, Spáni og sunnan Alpafjalla strax ef þykktin fer niður undir 5220 m. Á Balkanskaga fer þykktin alloft niður fyrir 5100 m á vetrum og þar eru menn vanari hörðum vetrum en vestar í álfunni. 
5280 m : Aðallínan á vetrarhelmingi ársins (gamla misseristímatalið íslenska). Meðalþykkt í janúar er 5248 m, sveiflur 150 metra á hvorn veg eru algengar frá degi til dags. Farið er að hausta þegar þessi lína verður algeng norðan við landið í september eða október. Fari þykktin niður í þetta gildi að sumarlagi má búast við næturfrosti í flestum landshlutum, m.a. í Reykjavík. Fari þykkt að sumarlagi niður fyrir 5400 m í hægum vindi og björtu veðri er mikil hætta á næturfrosti í bollalandslagi á láglendi, dæmi: Þingvellir, Staðarhóll. Norðanlands og í landáttum um landið sunnanvert snjóar á láglendi fari þykktin niður fyrir 5280 m í úrkomu. Í hafáttum (sunnan- og suðvestanáttum) langt fram eftir vetri festir vart snjó við sjávarsíðuna sunnanlands nema þykktin fari niður fyrir 5200 m. Eftir því sem sjórinn kólnar þegar á veturinn líður hækka þessi mörk.

5460 m : Sumarlínan. Nærri meðalþykkt í júlí og ágúst. Þessi lína nær sjaldan til landsins á vetrum en þó eru dæmi um það í skyndilegum, skamvinnum sunnanáttum. Þá fer hiti oft í 15 stig á Norðaustur- og Austurlandi, sérstaklega á Austfjörðum norðanverðum. Óhætt er að tala um sumardag þegar þessi lína umlykur landið að vorlagi. Dæmi eru um að hiti hafi við bestu skilyrði náð 20 stigum í aflandsvindi og björtu veðri á sumarhelmingi ársins við þykktina 5460 m. Til þess þarf þó nokkuð sérstakar aðstæður. Fari þykktin yfir 5500 m má venjulega gera ráð fyrir að hiti fari einhvers staðar á landinu í 20 stig, en 20 stigin verða þó ekki algeng fyrr en ofan við 5550 m. Hafa verður í huga að 20 stiga er hvergi að vænta þar sem vindur stendur af sjó, jafnvel þótt þykktin sé svona mikil eða meiri. Þegar sól er lágt á lofti haust og vetur þarf vind til að lagið næst jörðu taki þátt í hlýindunum. Í flestum árum nær þykkasti dagurinn hér á landi 5580 m en fer ekki á hverju ári upp fyrir 5600. Almesta þykkt á vetrum er á bilinu 5520 til 5560 metrar. Sé vindur hvass samfara slíkri þykkt er von á hitametum. Meiri líkur eru á svo mikilli þykkt á haustin heldur en á vorin. 
5640 m : Hitabylgja. Algeng yfir Evrópu að sumarlagi, ríkjandi í Bandaríkjunum á sumrin. Nær sárasjaldan til Íslands, þá eru hitamet mjög líkleg, þó ekki viss vegna sjávaráhrifa. Hæsta þykkt sem vitað er um yfir Keflavík eru 5660 m, það var í hitabylgjunni miklu í ágúst 2004. Hærri tölur sjást stöku sinnum í námunda við landið á spákortum, en hvort þeim er alveg að treysta er ekki vitað. Þykkt í HIRLAM-spálíkaninu fór t.d. yfir 5700 við austurströnd Grænlands í ágúst 1997. Þetta þýðir að einhverjar líkur eru á svo mikilli þykkt yfir Íslandi. Sjá greinargerðina: Hitabylgjur og hlýir dagar:
5820 m : Miklar hitabylgjur. Sést alloft síðsumars yfir Bandaríkjunum og Miðjarðarhafinu. Stöku sinnum nær hún norðar, t.d. í hitabylgjunni miklu í Rússlandi 2010. Algeng yfir Miðausturlöndum og Pakistan. Hefur ekki náð til Bretlandseyja. Nær stundum til Japan. Þykktin í hitabeltinu er oftast á bili kringum þessa þykkt. Víkur þó frá einstaka daga.
6000 m : Hæsta tala sem vænta má á jörðinni, en eingöngu mjög sjaldan á mjög takmörkuðum svæðum. Það eru svæði í Írak og Pakistan og í suðvesturríkjum Bandaríkjanna. 
Á vetrum sjást varmaáhrif sjávar mjög greinilega á þykktarkortum. Sjórinn suðvestur af Íslandi er þá 6 til 10 stiga heitur. Ráðist mjög kalt loft inn á svæðið með vindi og gassagangi má stundum sjá þykktina aukast um nærri 20 metra á hverjum 3 klukkustundum yfir hlýsjónum. Samsvarar það hlýnun um 1°C á þeim tíma. Oftast eru áhrif sjávar þó minni. Á sumrin kælir sjórinn, sú kæling sést illa eða ekki á þykktarkortum nema þegar vindur blandar upp þykku loftlagi. 

Dagleg þykktarspákort má sjá á kortavef Veðurstofunnar. Athugið þó að tenglar á kortin eru ekki ætíð aðgengilegir Kortið sem vísað er á í tenglinum nær frá Grænlandi í vestri og austur til Skotlands. Þar eru jafnþykktarlínur dregnar með 20 m millibili. Litirnir sýna hitann í 850 hPa-fletinum. Fleiri þykktarkort má finna á sama vef. 
Uppáhaldsþykktarkort þess sem þetta skrifar eru aðgengileg á undirsíðum COLA/IGES. Þar má fletta sig inn að þykktarkortum flestra heimshluta og 6-daga spám um þykktina. Ég skoða evrópukortin nærri því daglega, norður-ameríkukortin mjög oft og aðra heimshluta endrum og sinnum. Tilfinning fyrir því sem er óvenjulegt á hverjum stað byggist smám saman upp eftir því sem lengur er fylgst með kortunum. Á sömu síðu er aðgengi að fleiri góðum kortum, m.a. spám um hæð 500 hPa flatarins, iðu í sama fleti o.fl. 
